
王祭酒母鮑太夫人誄（并序）

本作品收錄於《湘綺樓文集/卷6》

長沙王祭酒先謙，既卜葬母夫人於先公之塋，自撰懿言，述為年譜。累德明哀，感人天

性。闓運，孤子也。少依慈訓，壯失瞻依。譬猶桓山之鳥，聞聲而獨悲。雍門之弦，未

彈而先淚。況其含淒悱惻，追怨重深，吹樹甚於皋風，積憂多於秦獄。生平承歡之事，

當年飲泣之由，繆熙伯之造哀，陸士衡之已歎。伊鬱無吐，情遣有窮者乎？昔章夫人之

靈表，但述摧傷；劉子政之讚詞，先陳明智。原本孝思，乃為誄曰：

昔有桓鮑，實為女宗。令德丕顯，克紹柔恭。作嬪於王，三母齋顒。雖有長姒，委政爰

從。相協厥家，內外時雍。予遭役遺，以我禦窮。夙興承筐，爨有其容。嬰唲號咷，顧

復喁喁。何有何無，二紀祁僮。汔可小康，國有大兵。元二之災，萬室靡甯，攜持顛沛，

勖訓家黌。胡天不傭，有曜弗榮。既殲良子，乃遘梁傾。傷哉貧也，斂正無贏。叔墨其

衰，負米安慶。猶不遑安，六涉洞庭。母則屍饔，奄已耆齡。耆齡如何，茶亦有甘。取

經於楹，遂騁䟃？。排金佩玉，直閣司監。文無虛奏，士有指南。亭亭特達，烈烈閃閃。

鄰媼笞兒，里母搜函。觀養扶輿，既涕且談。庶幾佑仁，暮歲和耽。朱輪導仗，白髮垂

簪。人之見之，貴壽無極。惟子知母，中心慘惻。七夭九殤，空勞母力。既見其生，悸

而轉衋。明明夜燭，泠泠朝閾。曰曩食貧，灶觚之側。啼饑泣寒，環堵是塞。昔笑且瞋，

今悲更憶。奈何冥冥，亦從老息。於乎哀哉！先民有言，冥昧慶喜。達士不爾，等之暮

旦。一蔽一通，得半失半。貞操不移，九變復貫。憂叢於身，神周於算。人所欣嗟，我

無愉惋。居康不怡，知貧非患。超矣賢母，寄之遐觀。釐福我後，消遙仙館。

此清朝作品在全世界都属于公有领域，因为作者逝世已经超过100年，且作品于1931年1

月1日之前出版。

